
Milli Məclisin Sədri Böyük Britaniya və Şimali 
İrlandiya Kraliçasının vida mərasimində iştirak edib

Xəbər verdiyimiz kimi, Milli Məclisin Sədri Sahibə Qafarova 
Böyük Britaniya və Şimali İrlandiya Kraliçası Ülyahəzrət II Elizabetin 
vida mərasimində iştirak etmək üçün bu ölkənin paytaxtı Londonda 
səfərdədir.

Milli Məclisin Mətbuat 
və ictimaiyyətlə əlaqələr 
şöbəsindən AZƏRTAC-a 
bildirilib ki, səfər çərçivəsində 
parlamentin sədri Böyük 
Britaniya və Şimali İrlandiyanın 
Kralı Əlahəzrət III Çarlzın 
adından təşkil olunan rəsmi 
qəbulda iştirak edib. 

Sentyabrın 19-da Milli 
Məclisin Sədri Sahibə Qafarova 
Kraliça Ülyahəzrət II Elizabetin 
Vestminster Abbatlığında 
keçirilən vida mərasiminə 
qatılıb. Mərasimdə dünyanın 
müxtəlif ölkələrinin dövlət və 
hökumət başçıları, parlament 
təmsilçiləri, görkəmli siyasi 
liderlər, ictimai xadimlər və Kral 
ailəsinin üzvləri iştirak ediblər. 

Vida mərasimindən sonra 
Kraliçanın cənazəsi Vellinqton 

Tağına, daha sonra isə Vindzord 
şəhərinə aparılacaq və o, həyat 
yoldaşı Şahzadə Filipin yanında 
torpağa tapşırılacaq. 

Şərqşünaslıq İnstitutunun kollektivi görkəmli 
şərqşünas-alim Aida İmanquliyevanın xatirəsini anıb

Sentyabrın 19-da AMEA-nın akademik Ziya Bünyadov adına 
Şərqşünaslıq İnstitutunun kollektivi XX əsrdə Azərbaycanın dünya 
elminə bəxş etdiyi görkəmli simalardan biri şərqşünas-alim, 
pedaqoq, filologiya elmləri doktoru, professor Aida İmanquliyevanın 
məzarını ziyarət edib, xatirəsini dərin ehtiramla anıb, məzarı önünə 
əklil və gül dəstələri qoyub.

AZƏRTAC xəbər verir ki, anım 
mərasimində çıxış edən AMEA-nın 
vitse-prezidenti vəzifəsini icra edən, 
Şərqşünaslıq İnstitutunun baş direk-
toru akademik Gövhər Baxşəliyeva 
30 il öncə sentyabrın 19-da dünyasını 

dəyişmiş böyük alim Aida İmanquliye-
vanın həm ictimai fəaliyyət, həm şəxsi 
keyfiyyətləri baxımından başqaların-
dan fərqlənən, parlaq bir şəxsiyyət 
olduğunu deyib. Aida İmanquliyevanın 
Azərbaycan şərqşünaslıq elminin inki-

şafında silinməz iz qoyduğunu söyləyən 
Gövhər Baxşəliyeva, elmi fəaliyyətini 
ərəb ədəbiyyatının tədqiqinə həsr 
edən 3 sanballı monoqrafiya, 100-dən 
çox elmi və elmi populyar məqalələrin 
müəllifinin ərəb-Qərb ədəbiyyatlarının 
qarşılıqlı əlaqələrini və təsirini öyrənən 
ilk alimimiz olduğunu qeyd edib.

Vurğulanıb ki, Aida İmanquliyeva 
məhcər-ərəb ədəbiyyatını dərindən 
araşdırıb. Məhz onun tədqiqatları 
nəticəsində yeni ərəb ədəbiyyatının 
Qərb ədəbiyyatına, o cümlədən ingilis 
romantiklərinin, rus tənqidi realizminin 
nümayəndələrinin yaradıcılığına çox 
güclü təsir etdiyi müəyyən olunub.

Aida İmanquliyevanın Şərqşünaslıq 
İnstitutuna rəhbərlik etdiyi dövrdə 
bacarıqlı elm təşkilatçısı kimi özünü 
göstərdiyini xatırladan G.Baxşəliyeva 
əlavə edib ki, o, Azərbaycan elmini 
dünya səviyyəsində təmsil edən gözəl 
alim idi.

Gövhər Baxşəliyeva Aida İmanquli-
yevanın itkisinin şərqşünaslarımız üçün 
çox ağır olduğunu, alimlərimizin onun 
əziz xatirəsini daim uca tutduqlarını 
deyib.

Şərqşünaslıq İnstitutunun Cənubi 
Azərbaycan şöbəsinin müdiri, tarix üzrə 
fəlsəfə doktoru Səməd Bayramzadə 
Aida İmanquliyevanın dəyərli elmi 
fəaliyyətindən bəhs edib, onun gənc 
şərqşünaslara göstərdiyi qayğıdan 
danışıb.

Azərbaycan Fransaya nota verib
Sentyabrın 19-da Fransanın Azərbaycandakı səfiri Zakari Qros 

Xarici İşlər Nazirliyinə çağırılıb. 

 Xarici İşlər Nazirliyinin Mətbuat 
xidməti idarəsindən AZƏRTAC-a 
bildiriblər ki, görüş zamanı bir gün əvvəl 
Fransadakı Azərbaycan səfirliyinə qarşı 
bu ölkədəki radikal erməni qrupları 
tərəfindən törədilən hücumla bağlı XİN-
in etiraz notası Fransa səfirinə təqdim 
edilib.

Görüşdə Azərbaycanın xarici 
işlər nazirinin müavini Xələf Xələfov 
Fransadakı erməni diasporunun radikal 
ekstremist qüvvələrindən ibarət qrupun 
Azərbaycan Respublikasının Paris 
şəhərindəki səfirliyinə hücumunun 
nümayişkaranə surətdə Fransa 
qanunlarının və ümumtanınmış 

beynəlxalq hüquq normalarının kobud 
şəkildə pozulması ilə müşayiət edildiyi 
qarşı tərəfin diqqətinə çatdırılıb. Hücum 
zamanı səfirliyin binasına maddi ziyan 
vurulduğu, diplomatik nümayəndəliyin 
fəaliyyətinə və əməkdaşların həyatlarına 
təhlükə yaradıldığı qeyd edilib.

Nazir müavini Xələf Xələfov 
tərəfindən radikal erməni qruplarının 
bu hərəkətlərinə şəraitin yaradılması və 
vaxtında qarşısının alınmamasına görə 
qəti etiraz bildirilib, diplomatik əlaqələr 
haqqında 1961-ci il tarixli Vyana 
Konvensiyasına uyğun olaraq diplomatik 
nümayəndəliklərin təhlükəsizliyinin 
qəbul edən ölkə tərəfindən təmin 

edilməsi öhdəliyinin Fransa tərəfindən 
yerinə yetirilməməsinə görə dərin 
təəssüf ifadə edilib.

Həmçinin diplomatik nümayəndəliyə 
və onun heyətinə təhlükə yaradan 
vandalizm aktının Fransanın hüquq-
mühafizə orqanları tərəfindən hərtərəfli 
araşdırılması, müvafiq hüquqi 
qiymətin verilməsi, təqsirkar şəxslərin 
məsuliyyətə cəlb edilməsi və vurulmuş 
ziyanın ödənilməsinin təmin olunması 
tələb edilib.

Fransa səfiri Azərbaycan səfirliyinə 
qarşı baş verən hadisənin təəssüf 
doğurduğunu bildirib. Azərbaycan 
tərəfinin müraciətinə müvafiq olaraq, 
hadisəyə müvafiq hüquqi qiymətin 
verilməsi üçün aidiyyəti addımların 
atılacağı qeyd edilib. 

Nensi Pelosinin Ermənistana səfəri 
Cənubi Qafqazda sülhün bərqərar 

olmasına maneə yaratmaq niyyəti güdür
ABŞ Nümayəndələr Palatasının spikeri Nensi Pelosinin 

Ermənistana səfəri və bu səfər çərçivəsində səsləndirdiyi fikirlər 
bölgədəki reallıqları kobud və qərəzli şəkildə təhrif etməklə yanaşı, 
Cənubi Qafqazdə davamlı sülhün, sabitliyin təmin olunmasına 
maneə yaratmaq, separatizmi stimullaşdırmaq, xalqlararası ədaləti 
qızışdırmaq, ziddiyyətləri dərinləşdirmək niyyəti güdür.

İrəvanda Ermənistanın 
ərazi bütövlüyü ilə bağlı ikrah 
doğuran, Cənubi Qafqaz-
dakı reallıqlardan məlumatlı 
olmayan insanların hisslərinə 
təsir göstərmək məqsədi 
daşıyan saxta sentemental-
emosional jestlərin müşayiəti 
ilə bəyanatlar verən Nensi 
Pelosinin 30 ilə yaxın za-
man kəsiyində işğal altında 
olan Azərbaycan ərazilərinə 
münasibətdə təcavüzkara 
dəstək verməsini, düşünürəm 
ki, hər kəs xatırlayır. Pelosi 
Azərbaycanlılar soyqırımına məruz 
qalanda, evləri, yurd yerləri, ziyarətgah 
və ibadətgahları, doğmalarının 
məzarları dağıdılanda da ermənilərin, 
yəni müharibə cinayətkarlarının, uşaq 
və qadın qatillərinin, terrorçuların, 
vandalların yanında idi və bəlkə də 
ultramillətci ermənilərin, daşnak və 
"Qncak"çıların, ASALA terrorçularının 
Azərbaycanlıları yer üzərindən silmək 

planlarına ən müxtəlif yollarla əməli 
dəstək verirdi. Çünki belələri üçün 
bəşəri dəyərlər, humanizm prinsipləri 
yalnız öz maraqları tələb edəndə yada 
düşür. Xanım Pelosinin indiki halda 
yırtıcılara "məzlum" donu geyindirmək 
niyyəti güdən saxta göz yaşlarının nə 
zamansa dünyanın müxtəlif ölkələrində 
icra olunan müharibə ssenarilərinin 
qurbanı olan günahsız insanlar, 

körpələr və qadınlar üçün axdığının 
şahidi olmamışıq.

Nə Xocalıda, nə də digər 
Azərbaycan ərazilərində erməni 
vəhşiliyinin qurbanı olan günahsız 
körpələr üçün Nensi Pelosi və onun 
kimilərinin kədərləndiklərini belə 

görməmişik. İraqda, Suriya-
da, Liviyada, Əfqanıstanda, 
Yəməndə "raketlər üzərində 
daşınan demokratiya"nın 
qurbanı olan, əlsiz-ayaqsız 
qalan körpələr üçün üz 
cizgilərini pozmayan Nensi 
Pelosinin Ermənistandakı kimi 
olmasa da, ötəri narahatlığını 
dilə gətirdiyini də müşahidə 
etməmişik.

Riyakarlıq göz qabağın-
dadır. Amma göz önündə 
olmayan, ABŞ-da keçiriləcək 
seçkilərdə ermənilərin səsinin 

və dəstəyinin alınmasına hesablanmış 
daha böyük bir riyakarlıq da var. Və xa-
nım Pelosinin İrəvanda gah gülüb, gah 
da qəfildən "ağlamasının", haldan hala 
düşməsinin səbəbi də seçkilər və seçki 
fondu üçün gərəkli olan vəsaitlərdir. 
Yəni, Nensi Pelosi heç ermənilər üçün 
də ağlamır. Öz gününə ağlayır… 

Elçin MIRZƏBƏYLI

dəstəyə daha çox hazır olmalıdır”
İndiki şəraitdə Rusiya və Çin qarşılıqlı dəstək və əməkdaşlığın 

inkişafına daha çox hazır olmalıdır.

Rusiya Federasiyası Təhlükəsizlik 
Şurasının katibi Nikolay Patruşev bildirib 
ki, Rusiya və Çin arasında təhlükəsizlik 
sahəsində qarşılıqlı fəaliyyətin dərin tarixi 
kökləri var. Müasir şəraitdə ölkələrimiz 
qarşılıqlı dəstəyə və əməkdaşlığın inkişafı-
na daha da çox hazır olduqlarını nümayiş 
etdirməlidirlər. 

Qeyd edək ki, Patruşev Çinə 
səfər edib. O, ictimai təhlükəsizlik, 
ədliyyə və asayişlə bağlı Rusiya-Çin 
məsləhətləşmələrinin yeddinci raundu 
çərçivəsində Çin Kommunist Partiyasının 
Mərkəzi Komitəsinin Siyasi Bürosunun 
üzvü, Siyasi və Hüquq Komissiyasının 
katibi Quo Şenqkun ilə görüşüb.

Alən Vaqner: Fransanın “Airbus” şirkəti ilə 
Azərbaycan arasında çox uğurlu əməkdaşlıq var

“Airbus” şirkəti Azərbaycanla əməkdaşlıqdan çox məmnundur. 
Artıq uzun illərdir ki, yer səthinin məsafədən müşahidə peyki sahəsində 
əməkdaşlığımız uğurla davam edir. Yüksək ayırdetmə qabiliyyətinə malik 
“Azərsky” peyki üzərində birlikdə fəaliyyətimizi xüsusi qeyd etmək 
istəyirəm. Əvvəlcə “SPOT 7” adlandırılmış peyk “Airbus Defence and 
Space”in SPOT seriyasının bir hissəsidir. 

Bu fikirləri “Airbus” Müdafiə 
və kosmik şirkətinin marketinq 
və institusional satış üzrə vitse-
prezidenti Alən Vaqner Parisdə 
keçirilən 73-cü Beynəlxalq 
Astronavtika Konqresində 
Azərbaycan pavilyonunu ziyarət 
edərkən müsahibəsində deyib. 

“Əlbəttə ki, peyk sahəsində 
əməkdaşlıq təlimsiz, xidmət 
və məlumatları bölüşmədən 
mümkün deyil və bu sahələrdə 
də sıx əməkdaşlığımız 

mövcuddur. Bu, Fransanın “Airbus” 
şirkəti və Azərbaycan arasında çox 
uğurlu əməkdaşlıq sahəsidir. Bu 
əməkdaşlığı davam etdirməkdən çox 
məmnunuq. Azərbaycanla radar və optik 
peyk sahəsində, eləcə də bu sahədə 

təlim, xidmət və məlumatların 
mübadiləsi ilə bağlı layihəmiz də 
var”, – deyə A.Vaqner qeyd edib. 

O, 2023-cü ildə Bakıda 74-cü 
Beynəlxalq Astronavtika Konqre-
sini qəbul edəcək Azərbaycanın 
pavilyonunda olmaqdan məmnun 
olacağını bildirib. 

Şəhla AĞALAROVA, 
AZƏRTAC-ın xüsusi müxbiri

Paris

Beycan İlyas: Azərbaycan işğalçı Ermənistan və 
arxasında dayanan zalımlar qarşısında əsla yalnız deyil

Makedoniya Türk Demokratik Partiyasının 
sədri, Şimali Makedoniya Məclisinin üzvü 
Beycan İlyas Yeni Azərbaycan Partiyası Sədrinin 
müavini – Mərkəzi Aparatın rəhbəri Tahir 
Budaqova Ermənistan silahlı qüvvələrinin dövlət 
sərhədində törətdiyi genişmiqyaslı təxribat 
nəticəsində hərbi qulluqçularımızın şəhid olması 
ilə əlaqədar başsağlığı məktubu ünvanlayıb.

Bu barədə AZƏRTAC-a 
Yeni Azərbaycan Partiya-
sının mətbuat xidmətindən 
məlumat verilib. 

Məktubda deyilir: “Sizi 
səmimi-qəlbdən salamlayır, 
ötən günlərdə Azərbaycan-
Ermənistan sərhədində baş 
verən toqquşmalarda şəhid 
olan Azərbaycan Ordusu-
nun qəhrəman əsgərlərinə 

Allahdan rəhmət, yaralılara 
şəfa, qardaş Azərbaycan 
xalqına başsağlığı verir və 
səbir diləyirik. Allah yardımçı-
nız olsun.

Makedoniya türkləri Can 
Azərbaycanın vətən torpağı 
Qarabağın tamamilə işğaldan 
azad olunması üçün apardığı 
haqlı mübarizədə soydaş 
Azərbaycan xalqının yanın-

dadır. Azərbaycan işğalçı 
Ermənistan və arxasında 
dayanan zalımlar qarşısında 
əsla yalnız deyil. Allah yar-
dımçınız olsun.

Eyni qanı daşıdığımız 
Azərbaycandakı bütün 
soydaşlarımızı salamla-
yır, möhkəm cansağlığı 
diləyirəm”. 

Azərbaycan Respublikası Nazirlər Kabinetinin Qərarı
№ 358 									         Bakı şəhəri, 17 sentyabr 2022-ci il

“Azərbaycan Respublikası 
Rəqəmsal İnkişaf və Nəqliyyat Na-
zirliyinin strukturuna daxil olmayan 
tabeliyindəki qurumların Siyahısı”nın 
təsdiq edilməsi və Azərbaycan Res-
publikası Nazirlər Kabinetinin bəzi 
qərarlarının ləğv edilməsi haqqında” 
Azərbaycan Respublikası Nazirlər 
Kabinetinin 2018-ci il 12 iyul tarixli 292 
nömrəli Qərarında dəyişiklik edilməsi 
barədə

“Azərbaycan Respublikasında 
nəqliyyat, rabitə və yüksək texnologiyalar 
sahəsində idarəetmənin təkmilləşdirilməsi 

ilə bağlı bəzi tədbirlər haqqında” 
Azərbaycan Respublikası Prezidentinin 
2018-ci il 12 yanvar tarixli 1785 nömrəli 
Fərmanında dəyişiklik edilməsi barədə” 
Azərbaycan Respublikası Prezidentinin 
2022-ci il 24 may tarixli 1691 nömrəli 
Fərmanının 2-ci hissəsinin icrasını təmin 
etmək məqsədilə Azərbaycan Respublika-
sının Nazirlər Kabineti qərara alır:

 “Azərbaycan Respublikası Rəqəmsal 
İnkişaf və Nəqliyyat Nazirliyinin struk-
turuna daxil olmayan tabeliyindəki 
qurumların Siyahısı”nın təsdiq edilməsi 
və Azərbaycan Respublikası Nazirlər 
Kabinetinin bəzi qərarlarının ləğv edilməsi 

haqqında” Azərbaycan Respublikası 
Nazirlər Kabinetinin 2018-ci il 12 iyul tarixli 
292 nömrəli Qərarının (Azərbaycan Res-
publikasının Qanunvericilik Toplusu, 2018, 
№ 7 (II kitab), maddə 1626; 2021, № 11, 
maddə 1276; 2022, № 4, maddə 425,  
№ 5, maddə 555) preambulasında 
“nəqliyyat, rabitə və yüksək texnologiya-
lar” sözləri “rəqəmsal inkişaf və nəqliyyat” 
sözləri ilə əvəz edilsin.

Əli ƏSƏDOV 

